
Abstracts
Quratul Ain Haider’s Novels and Contemporary Consciousness
By Dr Kamran Abbas Kazmi, Assistant Professor, Department of Urdu, International Islamic University, Islamabad.
Dr. Tahir Nawaz, Assistant Professor, Department of Urdu, Qaraqaram International University, Gilgit Baltistan.
Novel reflects life and age. Panoramic life scenes, social issues, cultural intricate bonds, historical perspectives, political & cultural situations are the basic themes of a novel. QurratulAin's landmark novels explore the vast sweep of time and history. She had a deep sense of historical and cultural realities. She also concentrates on central Indo Muslim civilization and culture. Owadh has been a great exponent of Muslim culture in the Subcontinent. Later on European influences can be seen prominently on it. Remarkable influences of Lakhnawi and European cultures can easily be traced in her work.

ناول مبصرحیات ہے۔ زندگی کے گوناگوں مناظر اور مظاہر، سماجی ماحول کے مسائل ، معاشرتی حدود و قیود، تاریخی تناظر، سیاسی و ثقافتی اور تمدنی صورتحال کی عکاسی ناول کا موضوع ہوتے ہیں۔ یعنی ناول کا مطالعہ محض تفریح طبع کی چیز نہیں بلکہ ناول میں تہذیبی، تاریخی، تمدنی اور نفسیاتی مطالعہ کیا جاتا ہے۔ ناول کا فن تفصیل، صراحت اور جزئیات نگاری کا فن ہے۔ ناول میں فن کار کو گہرے اور شدید احساس کا مظاہرہ کرناہوتا ہے۔ تاکہ وہ موضوع زندگی کو تمام جزئیات کے ساتھ پیش کرسکے۔
ناول نگار کا مشاہدہ بلکہ نظریہ حیات ناول کی تشکیل میں کلیدی اہمیت رکھتا ہے۔ ناول انسانی زندگی کا بھرپور مطالعہ ہوتا ہے۔ یعنی ناول محض زندگی کے اہم واقعات کا بیانیہ نہیں بلکہ ناول نگار کے تجربے اور مشاہدے سے اخذ کردہ زندگی کی ایسی حقیقی تصویر کا اظہار ہے جو خارج میں بھی محسوس کی جاسکے۔ اس طرح ناول زندگی کی تصویر محض نہیں رہتا بلکہ تفسیر حیات بن جاتاہے۔
ادب ہی وہ مرکز ہے جہاں تاریخ اور عمرانیات کی حدیں باہم مل جاتی ہیں۔ ادبیات اردو میں بالخصوص اردو ناول تاریخی شعور کا بہترین حوالہ ہے۔ادب اور تاریخ میں ارتباط باہمی کی بہت سی مثالیں موجود ہیں۔ تاریخ ادب کے سانچے میں ڈھل کرایک نئی ہئیت اختیار کرلیتی ہے۔ تاہم بڑا فن کار حقائق مسخ کرنے کی کوشش نہیں کرتا البتہ تخیل کی آمیزش ایک امتیازی خصوصیت پید اکر دیتی ہے۔ ادب اور تاریخ کا رشتہ اتنا ہی قدیم ہے جتنا کہ یہ دونوں قدیم ہیں۔ تاریخی شعور کا حامل فن کار تاریخی صداقت کو عمل تخیل میں مجروح ہونے سے بچا لیتا ہے۔ ناول اور تاریخ دونوں اس قدر قریب ہیں کہ ان کا آپس میں ضم ہوجانا غیر فطری نہیں ہے۔ ناول انسانی زندگی کا عکاس ہوتا ہے جبکہ تاریخ بھی انسانی زندگی کے ماضی کی ہی کہانی کہتی ہے۔ اس لیے دونوں میں کسی رشتہ کا موجود ہونا لازمی امر ہے۔ ناول کا دائرہ کار زندگی کی وسعت اور بوقلمونی پر مشتمل ہوتا ہے اس لیے تاریخ بالعموم ناول کا موضوع بنتی ہے۔ دنیا بھر میں ایسے ناول زیادہ کامیاب رہے ہیں جن میں کسی خاص تاریخی واقعے یا موضوع کو برتاگیا ہے، ایک اچھے تاریخی ناول کی یہ خصوصیت ہونی چاہیے کہ تاریخ اس میں جذب ہو کر آئے اوراس کی تاریخیت مجروح نہ ہو۔ گویا تاریخی ناول نگار جب تاریخ کے واقعات یا صداقت کے ساتھ یا اپنے عصر کے ساتھ رشتے متعین کرے گا یا اپنی عصری صورتحال کو تاریخ کے آئینے میں دیکھے گا تو وہ گہرے تاریخی شعور کا حامل فن کار کہلائے گا۔ناول میں تاریخ دراصل ماضی میں گزرے واقعات کا تخیل کے ذریعے اظہار ہوتی ہے۔ یعنی ماضی کے کردار، ماحول اور واقعات اپنی صداقت کے ساتھ تخیل کے ذریعے عصر حاضر میں اپنا اظہار کریں یوں ناول اور تاریخ باہم پیوست ہوں گے اور فن کار کا تاریخی شعور اپنے عصر کی آگہی کا اپنی تاریخ کی روشنی میں اظہار کرسکے گا۔
تاریخ انسانی سماج کے ثقافتی و تہذیبی ارتقا کا احوال بھی اپنے باطن میں سموئے ہوئے ہوتی ہے۔اسی لیے ضروری ہے کہ یہاں تہذیب یا کلچر کی بھی وضاحت کر لی جائے۔ کلچر مجموعہ ہے انسانی عادات، افکار، نظریات، خیالات اور نظام اقدار کا جن میں طبعی و معاشی حالات کی وجہ سے تبدیلیاں آتی رہتی ہیں۔کلچر کسی معاشرے یا سماج کے مخصوص طرز زندگی کا اظہار ہوتا ہے اس لیے کلچر کی شناخت معاشرہ ہوگی کہ وہ معاشرہ کیسا ماضی رکھتا ہے؟ معاشرے کا ماضی افراد کے تاریخی شعور میں ظاہر ہوتا ہے۔ ماضی کے وہ عناصر جو اس عہد کے کلچر کی شناخت تھے وہ چاہے زندہ ہوں یا مردہ اپنے تاریخی عمل میں اس معاشرے کے کلچر کا حصہ تصور ہوں گے۔تہذیبی و ثقافتی شعور سے مراد ہے کہ فرد بطور سماجی اکائی یا سماجی گروہ اپنے تاریخی عمل میں موجود اپنے ثقافتی و تہذیبی ورثے کی شناخت کرے اور اس کے جامد اور غیر متحرک افعال کو متحرک اور زندہ افعال کے ساتھ تبدیل کرے اور جدید صورتحال کو تہذیبی و ثقافتی تاریخ سے ہم آہنگ کرے یا ان میں موجود رشتوں کو تلاش کرکے قابل عمل پہلو اختیار کرے تو وہ فرد یا سماجی گروہ تہذیبی و ثقافتی شعور کا حامل ہوگا۔فرد اگر اپنی تخلیقی صلاحیتوں اور طبعی قوتوں کو بروئے کار لاکر سماجی عمل میں اپنا عملی حصہ ڈال رہا ہے اور سماجی عمل کے ارتقا میں معاون کا کردار ادا کر رہا ہے تو وہ سماجی شعور کا حامل ہے۔ سماجی شعور دراصل انفرادی شعوراور معروضی حقائق کے مابین ربط پیدا کرنے اور سماجی عمل کے طبعی عوامل اور فطری رجحانات کے وقوف کی کوشش کا نام ہے۔ البتہ مختلف فن کاروں کے سماجی شعور کے مابین اختلاف ممکن ہو سکتا ہے۔ کیونکہ کسی فن کار کا ذہن زیادہ بیدار ہو گا تو اس کا سماجی شعور پختہ ہو گا۔
فرد کا تاریخی عمل میں کردار، اپنے تہذیبی ورثے کے ارتقا میں اپنی صلاحیتوں کا اظہار اور اپنے سماج کی مبادیات کو سمجھنے کا عمل اس کا عصری شعور کہلاتے ہیں۔عصری شعور دراصل ایسا وقوف ہے جو سماج کے تاریخی عمل، سیاسی پس منظر و پیش منظر، تہذیبی و تمدنی آگہی، سماجی ارتقا کی سائنس سے مطابقت اور سماج کے نظام اقدار سے آگہی کے سبب پیدا ہوتا ہے۔ گویا زندگی کا عمل جس قدر جدوجہد آمیز ہو گا سماجی بلکہ عصری شعور اسی قدر زیادہ ہو گا اور اپنا اظہار واضح انداز میں کرے گا۔
ناول جس زندگی کو اپنے پھیلاؤ کا حصہ بناتا ہے وہ زندگی ایک یا ایک سے زائد عہد پر محیط ہوسکتی ہے۔ ناول زندگی کے وسیع تناظر میں تاریخ کو بھی اپنا موضوع بنا لیتا ہے اور تمدن، تہذیب اور سیاست اس کے موضوعات میں شامل ہو جاتے ہیں۔ ناول جس عہد کو موضوع بنائے گا اس کی روح عصر بھی اس سے صاف جھلکے گی۔ ناول ہی عصریت کے اظہار کا بہترین نمائندہ ہے۔ ناول میں عصریت کے اظہار کا مطلب یہ ہرگز نہیں کہ ناول تاریخ، نفسیات ، تمدن ، تہذیب اور سیاست و معاشرت اور فلسفہ و دیگر عمرانی علوم کا بدل ہے لیکن ناول کا پھیلاؤ اتنا وسیع ہے کہ اس میں یہ تمام علوم سما جاتے ہیں۔ بلکہ یہ تمام علوم اپنی مخصوص حدود و قیود کے باعث زندگی کے بطون کے بہت سے راز افشا نہیں کرسکتے فقط ادب ایسا ذریعہ ہے اور بالخصوص ناول جو زندگی کی ہمہ رنگی کو پوری جزئیات کے ساتھ پیش کرتا ہے۔ بقول امجد طفیل:
’’معاصر عالمی صورت حال سمجھنے کے لیے جہاں دیگر علوم و فنون ہماری مدد کرسکتے ہیں وہاں ادب ایک ایسا ذریعہ ہے جس سے ہم عالمی صورت حال کے ان گوشوں تک بھی رسائی حاصل کرسکتے ہیں جہاں تک دیگر علوم اپنی جکڑ بندیوں کے باعث پہنچنے سے قاصر ہیں۔‘‘(۱)
ادب اور بالخصوص ناول کسی بھی خاص عہد جس میں وہ تخلیق ہوا ہو یا جسے اس نے موضوع بنایا ہو، کی معاشرت کے اظہار کا بہترین ذریعہ ہے۔ بہترین ناول سچی زندگی کا عکاس ہوتا ہے اور ناول کا قصہ حقیقی زندگی سے اخذ کیا جاتا ہے۔ یعنی ناول حقیقت نگاری کا مرقع ہوتا ہے۔ناول زندگی کی وسعت کو اپنے پھیلاؤمیں سمیٹتا ہے۔ یعنی زندگی کو ادب کے سانچے میں یوں ڈھالنا کہ اس کی وسعت اور گہرائی اس میں سما جائے۔ ایسا ظرف اصناف ادب میں فقط ناول کے پاس ہی ہے۔ زندگی اپنا ایک پھیلاؤرکھتی ہے۔ گہرائی اور الجھنوں کی حامل بھی ہے اور اس کی حدود بے کنار ہیں۔ سو زندگی کے ان پہلوؤں پر جتنا بھی غور کیا جائے اس کی حدود میں اضافہ ہی ہوتا چلا جاتا ہے۔ یہاں تخلیق کار کی قوت مشاہدہ کا امتحان شروع ہو جاتا ہے کہ وہ اس پھیلاؤ اور الجھن کو کتنی خوبی سے اپنے تخلیقی عمل کا حصہ بناتا ہے۔ لیکن مکمل اور جامع زندگی اور اس کے موضوعات کی وسعتوں اور بوقلمونی کو ایک تخلیق کار کے لیے ممکن نہیں کہ وہ یہ سب کچھ اپنےاحاطہ تخلیق میں لے آئے۔
اردو ناول کے جدید دور اور بالخصوص قیام پاکستان کے بعد کے دور میں تہذیبی و تاریخی شعور کے تین نمایاں رجحان سامنے آئے۔
الف۔	وسطی ہند اسلامی تہذیبی و تاریخی اثرات
ب۔	اندس تہذیب و تاریخ اور اسلامی تہذیبی و تاریخی اثرات
ج۔	قیام پاکستان کے بعد کی عمومی صورتحال
وسطی ہند اسلامی تہذیب سے مُراد دہلی اور لکھنؤ کی تہذیب ہے جس پر مدتوں مسلمان حکومتیں قائم رہنے سے ہند اسلامی تہذیب و تاریخ کا ایک بڑا دھارا تشکیل پایا۔ اس تہذیب کا نمایاں اظہار قرة العین حیدر کی تحریروںمیں ہوا۔ گو کہ ”آگ کا دریا“ میں بدھ تہذیب کا عنصر موجود ہے لیکن قرةالعین بالعموم تہذیب و تاریخ کو موضوع بناتے ہوئے اسی وسطی ہند اسلامی تہذیب کو موضوع بناتی ہیں۔ اودھ برصغیر میں مسلم عہد کی تہذیب کا بڑا مظہررہا ہے بعد ازاں اس پر یورپی اثرات بھی نمایاں نظر آتے ہیں۔ قرةالعین کے ناولوں میں لکھنوی تہذیب کے علاوہ یورپی تہذیبی اثرات کا بھی غلبہ ہے۔ لکھنوی تہذیب کے مٹنے کا اندوہ بھی ان کی تحریروں سے صاف جھلکتا ہے:
’’یہ لوگ جو ان سڑکوں پر چل رہے ہیں، گا رہے ہیں، خوش ہیں، انھوں نے جینے کا ڈھنگ سیکھ لیا ہے۔ یہ باوقار، بانفاست، باوضع، پر امن زندگی بسر کرنا چاہتے ہیں، یہ لوگ جو ان باغوں میں جمع ہیں بڑے اہم لوگ ہیں کیونکہ یہ ایک بڑی تہذیب کے نمائندے ہیں۔ اٹھارویں صدی کے فرانس کی مانند انھوں نے جینے کے فن کو اعلیٰ ترین بلندی پر پہنچا دیا ہے۔ یہ نام، یہ صورتیں بڑی اہم ہیں، جب کوئی ان کانام لیتا ہے تو دل پرچوٹ لگتی ہے۔ شجاع الدولہ، بہو بیگم، بینی بہادر، ٹکیٹ رائے اور اودھ کے یہ مرنجاں مرنج باشندے جو ہزاروں سال سے گھا گرا اور گومتی کے کنارے رہتے آئے ہیں۔ رام چندر کے زمانے میں بھی یہی لوگ تھے۔ شجاع الدولہ کے زمانے میں بھی یہ لوگ زندہ تھے ۔ یہ کسان اور جوگی۔‘‘(۲)
اسی طرح”گردشِ رنگِ چمن“ میں بھی قرة العین نے لکھنوی مسلم معاشرت کو موضوع بنایا ہے ۔ اس ناول میں دو ایسی نسلیں موجود ہیں جن کے سوچنے ، سمجھنے اور طرز بودوباش میں نمایاں فرق آ چکا ہے۔ ایک نسل ماضی اور اس کی تہذیب پر آج بھی جان چھڑکتی ہے جبکہ نوجوان نسل اپنے ماضی سے لاتعلق ہے بلکہ اس کا استہزا اڑاتی ہے:
’’عندلیب بانو نے ایک ٹھنڈی سانس بھری۔ پھر ہنس پڑیں ”یہ بہت بعد کی بات ہے۔ میرا اسکا ٹش بوائے فرینڈ ۱۹۴۲ءمیں برما فرنٹ پر گیار نگون سے اس کا ٹیلی فون کبھی نہ آیا۔ خیر۔ تو میں کہاں تک پہنچی تھی؟
۱۹۲۶ء۔ آپ رنگون گئیں۔
ہاں۔ کولمبو سے رنگون۔
مما کہنے لگیں۔ میں جہاں پناہ کے مزار پر فاتحہ پڑھنے جاؤں گی۔ میں نے پوچھا کون جہاں پناہ؟ زور سے چلائیں: حضرت بہادر شاہ اور کون؟ ایک روز اس معمولی سے چوبی دو منزلہ مکان کی زیارت کے لیے پہنچیں جہاں بادشاہ کو نظر بند رکھا گیا تھا۔ بولیں ہائے ہائے دکھیا کو دس روپئے روز خرچے کے لیے دیتے تھے حرامزادے۔ لعنت۔ میں سمجھ گئی انگریزوں کو گالیاں دے رہی ہیں۔ مجھے بہت بُرا لگا۔ میں نے منھ پھلا لیا۔ میں سکول میں ہسٹری پڑھ رہی تھی اورSepoy Mutiny، بلیک ہول، وغیرہ سب ازبر تھا۔
مگر مما کی ہسٹری دوسری تھی، وہ ان کے دل پر ان کے خون دل سے لکھی گئی تھی۔‘‘(۳)
قرة العین حیدر اپنے عصر کا اپنے مخصوص فکری تناظرمیں جائزہ لیتی ہیں دراصل وہ اودھ کے جاگیردارانہ مزاج اور تہذیبی رویوں کی دلدادہ ہیں جس میں مغربیت نے ایک نئی تہذیبی برتری کا امتزاج پیدا کر دیا ہے۔ ان کی ناول نگاری اور عصریت کا جائزہ ڈاکٹر ممتاز عمر نے ان الفاظ میں لیا ہے:
’’قراة العین حیدر اردو ناول نگاری کا ایک ایسا نام ہے جس کے یہاں روح تو مشرقی ہے مگر جسم مغربی، وہ ناول نگاری کے مغربی اصول پر قائم رہیں۔ یہی وجہ ہے کہ ان کے ناول عوامی نہیں خواصی ہیں۔وہ سماجی رویوں کو سیاسی شعور اور نفسیاتی ہم آہنگی کے ساتھ پیش کرتی ہیں۔ تقسیم برصغیر کے حوالے سے ان کے تین ناول میرے بھی صنم خانے،سفینہ غم دل اور آگ کا دریا قابل ذکر ہیں۔ ان میں فسادات ، ہجرت اور تقسیم کے واقعات بنیادی نہیں بلکہ کرداروں اور معاشرتی جھلکیوں کی بنا پر آئے ہیں۔‘‘(۴)
ان کے ناولوں کے کرادر یو-پی کی مخصوص تہذیب کے پروردہ ہیں جس سے قراة العین حیدر کو شدید رغبت ہے۔ وہ اسے ہند مسلم مشترک تہذیب خیال کرتی ہیں۔ کیونکہ دونوں نے مل کر اسے پروان چڑھایا ہے۔ اس تہذیب میں تفرقہ کی بنیاد وہ انگریزوں کی معاشی پالیسوں کو سمجھتی ہیں۔ قراة العین کا خیال ہے کہ فرقہ وارانہ فسادات کو ہوا بھی انگریزوں نے دی ہے۔ ”میرے بھی صنم خانے“ میں فسادات کا موضوع ضمنی ماجرے کے طور پر بیان ہوا ہے۔ ناول میں مخلوط سماج کی تصویر کشی کی گئی ہے۔ ناول میں فسادات کے واقعات دراصل ماجرا کے دیگر واقعات کا منطقی عمل ہیں۔ فسادات کے حوالے سے ناول نگاروں کے تین عمومی رویوں کا احاطہ کرتے ہوئے ڈاکٹر رشید گوریجہ نے قرة العین کے موضوعات کا یوں جائزہ لیا ہے:
’’فسادات کے بارے میں ناول نویسوں نے تین ردعمل ظاہر کیے تھے۔
۱۔	کشت و خون، ظلم و بربریت کی تصویر کشی…
۲۔	عورتوں پر ظلم وستم، مہاجر کیمپوں کی زندگی…
۳۔	بحیثیت مجموعی انسانوں پر انسانوں کے مظالم، ایسے میں انسانیت کا نوحہ کناں ہونا اور انسان کی انسانیت کا ختم ہونا ہے۔
قرة العین حیدر ناول نگاروں کے تیسرے گروہ سے تعلق رکھتی ہیں۔ جنھوں نے فسادات کو تعصب کی عینک سے نہیں دیکھا۔ نہ ہندو مسلمان بن کر سوچا ہے بلکہ یہ غور کیا ہے کہ ان ہنگاموں میں انسانوں کو نقصان کیوں پہنچا۔ لوگ انسان کی عظمت بھول کر محض ہندو مسلمان کیوں ہوگئے ہیں۔‘‘(۵)
مشترکہ ہند مسلم تہذیب انتشار کا شکار ہو رہی تھی۔ انسانی رویے یکسر بدل چکے تھے۔ صدیوں ایک ساتھ رہنے والے ایک دوسرے کا خون بہا رہے تھے۔ قدیم جاگیردارانہ تمدن بھی اس تقسیم کی زد پہ تھا۔ جاگیردارانہ تمدن کو عصری سیاست سے غرض نہ تھی۔ بقول ڈاکٹر عبدالسلام:
’’یہ لوگ سیاست میں دلچسپی صرف وقت گزاری اور شہرت کی خاطر لیتے ہیں اس مزاج کے اور ایسے احساسات رکھنے والے لوگوں کے لیے یہ خلاف قیاس نظر آتا ہے کہ وہ کسانوں اور محنت کشوں میں جا کر ان میں سیاسی شعور پیدا کریں۔ انھیں زمیندار اور حکومت کے استبداد سے نجات دلانے کی کوشش کریں اور ایسی تحریک چلائیں جس کی زد براہ راست انھی لوگوں پر پڑتی ہو۔‘‘(۶)
یہ طبقہ جو سیاست کو وقت گذاری کا ذریعہ سمجھتا تھا دراصل انگریز نو آبادیات کا پیدا کردہ تھا۔ سامراج نے نوآبادیاتی باشندے کو یہ احساس دلا دیا تھا کہ ہندوستان کی گزشتہ اور موجودہ تہذیب وحشی ہے، ان کا تمدن مضحکہ خیز ہے اور ان کی اقدار مذموم ہیں۔ سو اشرافیہ کا یہ طبقہ انگریزوں جیسا ہونے کی کوشش میں مبتلا تھا۔ قرة العین نے اس سماجی ڈھانچے کی تاریخی عمل میں نشاندہی کی ہے۔ مختلف ادوار کے سماجی حالات کی معروضی عکاسی کرتے ہوئے وہ وسیع تاریخی شعور کو بروئے کار لاتی ہیں۔قرة العین کے عصری شعور کا تجزیہ کرتے ہوئے ڈاکٹر عبدالمغنی لکھتے ہیں:
’’میرے بھی صنم خانے میں عصری حسیت بہت تیزو تند ہے۔ اگرچہ اس کے پیچھے وقت اور تاریخ کا جو تصور ہے وہ زمانہ حال تک محدود نہیں، خاص کر اس میں ماضی کو نظر انداز کرنے کی کوئی کوشش نہیں۔ اس کی زوال پذیری کے باوجود اس کے بعض محاسن کی نہ صرف قدر شناسی ہے بلکہ ان کی طرف کچھ رغبت اور ان کے خاتمے پر کچھ حسرت ہے…  ناول کا ماجرا غیر منقسم ہندوستان کی جنگ آزادی کے آخری دور سے تقسیم ہند کے فوراً بعد آزادی کے اولین دور تک کے ماحول پر مشتمل ہے اور اس نسل کے احوال و کیفیات کا آئینہ دار ہے جو ناول کے سن تحریر ۱۹۴۷ءمیں موجود تھی۔‘‘(۷)
قرة العین کے قصوں کے کردار اعلیٰ طبقات سے تعلق رکھتے ہیں۔ جیسا کہ گزشتہ سطور میں وضاحت ہوئی ہے کہ ان کا نچلے طبقات سے، محض معمولی ہمدردی کے سوا، کچھ تعلق نہیں ہے۔ البتہ سیاسی حالات کا تجزیہ کرتے ہوئے وہ غیر جانبدار نہیں رہ پاتیں:
’’قرة العین حیدر کے ناولوں میں سیاسی حالات سے متعلق ایک اور نمایاں پہلو تقسیم ہند کے وقت کے سیاسی حالات کا ہے۔ ہندوستان کی تاریخ کا یہ باب قرة العین حیدر کے ناولوں میں ایک غم ناک مرحلے کی شکل میں ابھرتا ہے۔ قرة العین حیدر جو کہ خود براہ راست اس افسوس ناک حادثے سے دو چار ہوئیں، اپنے بیشتر ناولوں میں تقسیم ہند کو موضوع بناتی رہی ہیں۔ کبھی یہ حالات حادثات کی شکل میں سامنے آتے ہیں اور کبھی سماجی حالات یا سیاسی حالات کی شکل میں۔‘‘(۸)
سفینہ غم دل گو کہ نیم سوانحی ناول ہے لیکن اس میں بھیمیرے بھی صنم خانے کی طرح فسادات کا عنصر غالب ہے۔ قرة العین فرد کی سماجی زندگی کے مسائل کو اس کی عصری سیاسی صورت گری کے ساتھ دیکھتی ہیں۔ وہ اپنے کرداروں کے ذریعے اپنے عصر کی عصریت کا اظہار کرتی ہیں۔ 
سفینہ غم دل تحریک آزادی کے آخری دور ۱۹۴۶ءکے آس پاس سے آغاز ہوتا ہے اور تقسیم ہند اور فسادات کے قریبی عہد پر ختم ہو جاتا ہے۔ بقول ڈاکٹر عبدالمغنی:
’’سفینہ غم دل اس دور کے نمائندہ افراد کے درد و داغ و جستجو و آرزو کی دستاویز اور یادگار ہے۔ خواہ یہ افراد رنگ زمانہ میں ڈوبے ہوئے ہونے کے باوجود روح عصر سے کتنے ہی بے خبر اور زندگی کی بنیادی حقیقتوں سے کتنے ہی ناواقف ہوں۔ بہرحال، یہ اس طبقے یا حلقے کے افراد ہیں جو بہت تیزی سے ملک کی سیاسی قیادت کے منصب پر فائز ہو رہا تھا۔ نوآبادیاتی سامراج کے تسلط سے آزادی کے بعد اسی طبقے اور حلقے کی میراث میں بڑے بڑے عہدے آنے والے تھے اور اس کے ارکان کو سماج کی راہ نمائی کا اعزاز ملنے والا تھا۔ اس لیے کہ انھوں نے غیر ملکی آقاؤں کی تعلیم گاہوں اور ان کے دامن تربیت میں پرورش پائی تھی اور اپنے طرز فکر اور طرز معاشرت میں بالکل ان کے مشابہہ ہوگئے تھے، چنانچہ ان انگریزوں کو ان مغرب زدہ ہندوستانیوں پر بڑا اعتماد بلکہ ناز تھا۔‘‘(۹)
”آگ کا دریا“ہندوستان کی اڑھائی ہزار سالہ زندگی پر مشتمل ہے۔ اس کا آغاز ویدک عہد سے ہوتا ہے اور اس کا اختتام تقسیم ہند کے کچھ بعد کے دور پر ہوتا ہے۔ ناول کے موضوع پر اظہار خیال کرتے ہوئے پروفیسر مجتبیٰ حسین لکھتے ہیں:
’’آگ کا دریا کا مرکزی کردار وقت بھی ہوسکتا ہے، غیر منقسم ہندوستان بھی ہوسکتا ہے، تہذیب بھی ہوسکتی ہے اور چار باغ کا اسٹیشن بھی جہاں سے اس ناول کے مرکزی کردار منزل یا نا مرادی کی منزل کی جانب روانہ ہوتے ہیں۔‘‘ (۱۰)
آگ کا دریا دراصل ہندوستانی شعور کے ارتقا کو موضوع بناتا ہے۔ اس ناول کی تخلیق کا سبب اودھ کی تہذیب، معاشرت اور تہذیبی مسائل تھے۔ جبکہ تقسیم اور ہجرت نے اس تہذیب سے مفارقت کے دکھ کے تاثر کو شدید کر دیا۔ ناول کے کردار مخصوص طبقات سے متعلق ہیں البتہ وہ اپنے عصر کی تہذیبی اور سیاسی آگہی کے آئینہ دار ہیں۔ بقول ن م راشد:
’’جہاں تک اس ناول کے موضوع کا تعلق ہے یہ اپنی تمام تر پہنائیوں کے باوجود ہندوستان کی آبادی کے ایک طبقے کی داستان ہے۔ یہ یو۔پی کے مسلمان کا المیہ ہے۔ المیے کی وجہ وہ کشمکش ہے جس میں ہندوستان کی تقسیم نے اسے مبتلا کر دیا تھا۔‘‘(۱۱)
ناول کا آخری حصہ اس تہذیبی زندگی کا نوحہ ہے جو اودھ میں موجود تھی اور جسے اب نئی عصریت نشانے پر رکھے ہوئے تھی۔ تہذیبی انتشار کے ساتھ ساتھ تقسیم کے عمل نے جس ذہنی اضطراب کو پیدا کیا اور برصغیر کی سماجی صورتحال اس سے بالعموم جس طرح متاثر ہوئی اس کا احاطہ اس ناول میں خوب کیا گیا ہے۔ ناول میں مصنفہ کے نظریات اور فکر سے اختلاف کی گنجائش موجود ہے تاہم برصغیر کی عمومی تہذیبی فضا قراة العین کے تاریخی شعور میں رچ بس کر اس ناول میں ظاہر ہوتی ہے، ناول کے آخری حصے سے متعلق بالخصوص اور اس کی عمومی فضا سے بحث کرتے ہوئے انور سیوانی لکھتے ہیں:
’’مصنفہ نے سیاست، مذہب اور کلچر کے بارے میں اپنے خیالات کا اظہار بڑی بے باکی سے کیا ہے۔ مصنفہ کی بہت سی رائیں بحث طلب ہیں۔ ان سے اختلاف کیا جاسکتا ہے لیکن مصنفہ کے خلوص پر شبہ نہیں کیا جاسکتا۔ جیسا انھوں نے سوچا اور محسوس کیا، بغیر کسی جھجک کے اس کا اظہار کر دیا ہے۔‘‘(۱۲)
”آگ کا دریا“ کا عصر برصغیر کی وسیع تاریخ پر پھیلا ہے، اس لیے اس ناول میں کچھ خامیاں راہ پاگئیں، البتہ مصنفہ اپنے سیاسی و تاریخی نیز سماجی و تہذیبی شعور کا برملا اظہار کرتی ہیں جس وجہ سے ناول کی کہانی پر گرفت ڈھیلی پڑنے لگتی ہے اور سماجی فکریات، تہذیبی اقدار اور تاریخی بہاؤ مرکز قرار پاتے ہیں۔ مثلاً قدیم ہند کے تذکرے میں اس عصر کی فکریات کو موضوع بنایا ہے اور اس میں حقیقت کا رنگ بھرنے کے لیے ہندی اصطلاحات و لفظیات کا سہارا لیا ہے جب کہ مسلم عہد میں فارسیت کا غلبہ نظر آتا ہے۔ ڈاکٹر عبدالسلام ”آگ کا دریا“ کا ایک متوازن تجزیہ کرنے کے بعد نتائج اخذ کرتے ہوئے لکھتے ہیں:
’’آگ کا دریامیں ان کاموضوع بہت وسیع اور پیچیدہ ہے۔ ان کی منصوبہ بندی ناقص اور غیرمتوازن ہے۔ اس کے بعض حصے بہت اعلیٰ اور بعض حصے بہت ہی گھٹیا ہیں۔ اس کے باوجود اسے اردو کا بڑا ناول تسلیم کرنا پڑتا ہے۔ ان کی ناکامیاں اخلاق ذہن کی ناکامیاں ہیں۔ اس ناکامی کی وجہ محض اس کی طوالت نہیں بلکہ مصنفہ کی جھلاہٹ اور Frustrationہے۔‘‘(۱۳)
تقسیم کے بعد وجود میں آنے والے پاکستانی معاشرے کی عکاسی مصنفہ نے خوب کی ہے البتہ ہم عصر واقعات کی تعبیر و تشریح کے لیے ایک زمانی فاصلے کی ضرورت ہوتی ہے۔ کیونکہ یہ ممکن ہوتا ہے کہ تخلیق کار ہم عصر واقعات کو دیانتدارانہ انداز میں پیش کر رہا ہو، لیکن وہ ان کے خارجی اسباب و عوامل کا زمانی فاصلہ نہ ہونے کے سبب درست تعین نہ کر پا رہا ہو۔ اردو ناول کے عمومی مسائل میں ناول نگار نظریے کو کہانی میں آمیخت کرکے نہیں لاتے۔ قرة العین کے ناولوں میں اس امر کی کئی مثالیں موجود ہیں کہ وہ جہاں نظریاتی و فکریاتی مباحث چھیڑتی ہیں وہاں یہ مباحث کہانی کے تحرک میں کوئی کردار ادا نہیں کرتے بلکہ کہانی یا قصہ رک جاتا ہے اور کردار جو ایک جیسی علمی حیثیت کے حامل ہیں، وہ فکری بحثوں میں الجھ جاتے ہیں۔ اس طرح مصنفہ سماجی حالات اور سیاسی واقعات کی منطقی تعبیر تو کر لیتی ہیں البتہ قصہ رکی ہوئی کیفیت کا شکار ہو جاتا ہے۔
 قرة العین کے تاریخی و سیاسی شعور کی یہ خصوصیت ہے کہ وہ سماج کی مختلف جہات کا مطالعہ کرتی ہیں، اس کی حقیقتوں کو سمجھنے کی سعی کرتی ہیں اور پھر ان حقیقتوں کا پر اثر اظہار جزئیات سمیت کرتی ہیں۔ ان سماجی حقیقتوں کا تعین کرتے ہوئے قرة العین ان کے زمان و مکان کا خاص لحاظ رکھتی ہیں۔قرة العین کے تاریخی شعور کی وضاحت کرتے ہوئے خورشید انور لکھتے ہیں:
’’قرة العین حیدر کے تاریخی شعور کا ایک نمایاں پہلو یہ بھی ہے کہ وہ سماجی حالات اور مختلف ادوار میں پیش آنے والے واقعات کے بیان پر ہی اکتفا نہیں کرتیں بلکہ سماج کی مختلف تہذیبی اقدار، ذہنی رویوں اور ان رویوں سے وجود میں آنے والی سماجی تحریکوں کے ذریعے بھی مختلف ادوار کے حالات سے قاری کو آگاہ کرنے کی کوشش کرتی ہیں۔‘‘(۱۴)
قرة العین کا مجموعی رویہ سیاسی اور ثقافتی اشتراک کا ہے۔ وہ انسانوں کومختلف خانوں میں منقسم کر کے دیکھنے کے عمل کو مستحسن نہیں سمجھتیں۔انھوں نے اپنے ناولوں میں اس زندگی کو پیش کیا ہے جس کا وہ حصہ تھیں اور خود کو جس کا نمائندہ سمجھتی تھیں۔ ان کے ناولوں میں ایسی نسلیں موجود ہیں جن کے سوچنے، سمجھنے اور طرزِ بود و باش میں نمایاں فرق آ چکا ہے۔ ایک نسل ہے جو اپنے ماضی سے جڑی ہوئی ہے جبکہ دوسری نسل ماضی سے اتنی ہی لا تعلق ہے بلکہ اس ماضی کا مذاق اڑاتی ہے۔یہ بُعد اس خلیج کو قائم کر رہا ہے جو تہذیب کو مٹانے کا باعث بن رہی ہے۔ انھوں نے تہذیبی انتشار اور انسانی رویوں کے بدلاو کو اپنے ناولوں کا بنیادی موضوع بنایا ہے۔ تہذیب کے مٹنے کا غم قرۃ العین کو ہے اور یہ غم ان کی تحریروں میں صاف دکھائی دیتا ہے۔ان کے ناول ان کے عصر کی سیاسی ، ثقافتی اور تہذیبی تاریخ کے آئینہ دار ہیں۔اس عہد کے تہذیبی، ثقافتی اور سیاسی مطالعے کے لیے قرۃ العین کے ناول اردو ناول کی تاریخ میں سب سے زیادہ اہمیت کے حامل ہیں۔ 

